
Ama haurraren begietan dagoenean 

Titia hartzen duen umearen eta amaren arteko lotura sendoa nabarmendu dute hainbat adituk; harreman hori haurra jaiotzen den unetik bultzatzeko beharra azpimarratu dute. 

EDURNE ELIZONDO 

Iruñea 

Berehala hartu nuen besoetan; zilbor-hestea moztu gabe, oraindik. Elkarri begiratu genion. Une horretan hasi zen dena. Ama-semeen arteko lotura sendoa. Usaindu, laztandu nuen. Ezpainak ukitu nizkion, eta nire hatza xurgatzen hasi zen. Argi zuen zer nahi zuen. Bularrera hurbildu, eta berehala hartu zuen». 

Estibaliz Vegasen ahotsaren dardarak agerian uzten du semearen jaiotzaren inguruko oroitzapenek hunkitu egiten dutela, oraindik ere. Adore taldeko kidea da, eta emakumeekin egiten du lan: ama izateko prestatzen ari direnak, eta jada erditu direnak. Denei erraten die gauza bera: titia emateak hamaika gauza on dituela; txarrik, bakar bat ere ez. «Behar duen elikagaia baino askoz ere gehiago aurkitzen du haurrak amaren bularrean: segurtasuna, maitasuna, babesa». 

Haurrak gozatzen du, bai eta amak ere. Horixe azpimarratu du Lide Azkuek. Bi seme ditu; bost urtekoa bat, eta bost astekoa bestea. Oso bestelakoa izan zen erditzea batekin eta bestearekin. «Lehehengo aldia oso traumatikoa izan zen. Ospitalean erditu nintzen; hodiz beteta, eta etzanda. Oso gaizki pasa nuen; azkenean, haurra atera behar izan zuten». Ondorioz, bigarrena etxean izatea erabaki zuen. 

«Zoragarria izan zen. Arazorik gabe, eta oso azkar jaio zen». Gogoan du une hartan sentitu zuen euforia. Poza. Seme jaio berriarekin, bakarrik, igaro zuen denbora. «Elkarri begira; usaintzen; ukitzen; kantatzen; maitemintzen». 

Vegasek nabarmendu du oso garrantzitsua dela haurra jaio eta lehenengo orduan amarekin egotea. Haur jaio berriak, hain zuzen ere, bere bizitzako lehendabiziko ordu erdian du garatuenik xurgatzeko gaitasuna. «Horregatik da hain garrantzitsua bularra berehala ematea». Vegasekin bat egin du Azkuek. Bai eta Laura Laubachek eta Eider Pachecok ere. Laubach eta Pacheko Nafarroako Esnearen Ligako kide dira. 

«Lehen ordu erdi horretan titia emateak asko errazten du edoskitze aldi osoa; dena izanen da errazagoa, naturalagoa», erran du Pachecok. Lehen une horietako amaren eta umearen arteko harreman horri, hala ere, oraindik ez zaio behar bezain besteko garrantzirik ematen ospitaleetan, bere ustez. «Oraindik lan asko dago egiteko, baina hasi dira urratsak egiten». Nafarroan, Haurren Lagunak ekimeneko partaide izateko lanean hasi da Bideko Ama Birjina Ospitalea. Harreman horren alde egiten du elkarte horrek, besteak beste, Unicefen eskutik. 

Bi urte eta lau hilabeteko alaba du Pachecok. Oraindik titia hartzen du. «Biok gozatzen dugu; alabak nahi duen bitartean emanen diot; amatasun zoriontsuaren alderdirik garrantzitsuena da niretzat alabari bularra ematea». Gaur egungo gizartean, dena den, ez da ohikoena bi urteko haur batek titia hartzea. «Nafarroan, ospitalean erditzen diren emakumeen %80k ematen diote bularra umeari handik ateratzen direnean; kopurua %30era jaisten da lehen hiruhilabetekoaren ondoren». 

«Ez da ohikoa, eta, gainera, gizarteak ez du ontzat jotzen», gaineratu du Vegasek. Pachecok, hain zuzen ere, azaldu du karrikan noizbait entzun izan dituela bere kontrako hitzak alabari titia emateagatik. Baina ez du iritzia aldatuko. «Badakit alabari onik besterik ez diola egiten bularra hartzeak». 

HASIERAKO ARAZOAK. Emakume guztiak dira haurrari bularra emateko gai. Eta denek sortzen dute umeak behar adina esne. Hori nabarmendu du Vegasek. «Munduan, kopuru txiki batek bakarrik du esnea sortzeko ezintasuna, hormonen arazoak direla eta; are gehiago, erditu ez den emakumeak ere ematen ahal du bularra, xurgatzeak sortzen baitu esnea». 

Emakume askok, hala ere, arazoak izaten dituzte hasieran. Titiburuetan zauriak egiten zaizkie, eta min hartzen dute bularra ematean; horregatik uzten dute, hain zuzen ere, hilabete gutxi batzuen bueltan. «Arazo horiek erraz konpon daitezke, ordea; eta gehienei aurrea hartzen ahal zaie; informazioa besterik ez dugu behar», azpimarratu du Laubachek. 

Informazio hori zabaltzea da Esnearen Ligaren lana. Amei ezagutaraztea haurra hurbildu behar dela bularrera, eta ez alderantziz. Haurra hartzeko modua funtsezkoa dela. Amaren eta umearen sabelek bat egin behar dutela. Ez dela nahikoa haurrak titiburua hartzea; ongi hartu behar duela bularra. Ez dela itoko. Horregatik dutelako ume jaio berriek sudur motza. 

Eta bularra ematerakoan, haurraren begiei egin behar diela so amak. Gainerako guztiak ahaztuta. «Lehen unean begien bidezko harreman hori funtsezkoa da. Gainera, titiari eta amaren begiei so eginez, haurrak fokatzen ikasten du», azaldu du Azkuek. 

Informazioa bezain garrantzitsua da, bestalde, laguntza. «Bikotekidearen, familiaren, gizartearen, erakundeen laguntza», erran du Pachecok. Bat egin du Azkuek. «Erakundeek titia ematearen aldeko mezuak zabaltzen dituzte; Eusko Jaurlaritzakoak ari dira esaten hori dela onena, baina gero ez dute baliabiderik jartzen egin ahal izateko; emakumeari, askotan, ez zaio behar duen informazioa heltzen». 

Laguntza taldeek egiten duten lanaren garrantzia azpimarratu du, halaber, Pachechok. «Amek beren esperientziak trukatzeko aukera izatea oso garrantzitsua da». Ereduen garrantzia gaineratu du Vegasek: «Gure amonek bularra ematen zuten; normala zen. Gaur egun, ordea, emakume askok ez dute inoiz ikusi ume bat bularra hartzen beraiena eduki arte. Ez dute eredurik; horregatik da ona laguntza taldeen lana». 

